
1 Petro

1 Petro, mtume wa Yesu Kristo, kwa wageni
wa utawanyiko, kwa wateule, katika Ponto yote,
Galatia, Kapadokia, Asia, na Bithinia,

2 kutokana na ufahamu wa Mungu, Baba, kwa
kutakaswa na Roho Mtakatifu, kwa utiifu wa
Yesu Kristo, na kwa kunyunyuziwa damu yake.
Neema iwe kwenu, na amani yenu iongezeke.

3 Mungu Baba wa Bwana wetu Yesu Kristo na
abarikiwe. Katika ukuu wa rehema yake, alitupa
kuzaliwa upya kwa ujasiri wa urithi kupitia
ufufuo wa Yesu Kristo kutoka katika wafu,

4 kwa urithi usioangamia, hautakua na uchafu
wala kupungua. Umehihifadhiwa mbinguni kwa
ajili yenu.

5 Kwa uwezo wa Mungu mnalindwa kupi-
tia imani kwa wokovu ambao upo tayari ku-
funuliwa katika nyakati za mwisho.

6 Furahini katika hili, ingawaje sasa ni lazima
kwenu kujisikia huzuni katika majaribu ya aina
mbalimbali.

7 Hii, ni kwa sababu imani yenu iweze ku-
jaribiwa, imani ambayo ni ya thamani kuliko
dhahabu, ambayo inapotea katika moto ambao
hujaribu imani yenu. Hii hutokea ili imani yenu
ipate kuzaa sifa, utukufu, na heshima katika
ufunuo wa Yesu Kristo.

8 Hamjamuona yeye, lakini mnampenda.
Hamumuoni sasa, lakini mnaamini katika yeye

na mna furaha isiyoweza kuelezeka kwa furaha
ambayo imejawa na utukufu.

9 Sasa mnapokea wenyewe matokeo ya imani
yenu, wokovu wa nafsi zenu.

10Manabii walitafuta na kuuliza kwa umakini
kuhusu wokovu huu, kuhusu neema ambayo
ingekuwa yenu.

11 Walitafuta kujua ni aina gani ya wokovu
ambao ungekuja. Walitafuta pia kujua ni muda
gani Roho wa Kristo aliye ndani yao alikuwa
anazungumza nini nao. Hii ilikua inatokea
wakati alipokuwa anawaambia mapema kuhusu
mateso ya Kristo na utukufu ambao ungemfuata.

12 Ilifunuliwa kwa manabii kwamba walikua
wanayatumikia mambo haya, na si kwa ajili
yao wenyewe, bali kwa ajili yenu - masimulizi
ya mambo haya kupitia wale wanaoleta injili
kwenu kwa njia ya Roho Mtakatifu aliyetumwa
kutoka mbinguni, mambo ambayo hata malaika
wanatamani kufunuliwa kwake.

13 Kwa hiyo fungeni viuno vya akili zenu.
Muwe watulivu katika fikra zenu. Muwe na
ujasiri mkamilifu katika neema ambayo italetwa
kwenu wakati wa kufunuliwa kwa Yesu Kristo.

14 Kama watoto watiifu, msifungwe wenyewe
na tamaa ambazo mlizifuata wakati mlipokua
hamna ufahamu.

15 Lakini kama vile aliyewaita alivyo mtakat-
ifu, nanyi, pia, muwe watakatifu katika tabia
yenu yote maishani.

16 Kwa kuwa imeandkwa, “Iweni watakatifu,
kwa sababu Mimi ni mtakatifu.”

17 Na kama mkiita “Baba” yule ahukumuye
kwa haki kulingana na kazi ya kila mtu, tumia

muda wa safari yako katika unyenyekevu.
18 Mnafahamu kwamba haikuwa kwa fedha

au dhahabu - vitu vinavyoharibika- ambavyo
mmekombolewa kutoka kwenye tabia zenu za
ujinga ambazomlijifunza kutoka kwa baba zenu.

19 Lakini mmekombolewa kwa damu ya hes-
hima ya Kristo, kama ya kondoo asiye na hila
wala doa.

20 Kristo alichaguliwa kabla ya misingi ya
dunia, lakini sasa siku hizi za mwisho, ame-
funuliwa kwenu.

21 Mnamwamini Mungu kupitia yeye, ambaye
Mungu alimfufua toka kwa wafu na ambaye
alimpa utukufu ili kwamba imani yenu na ujasiri
uwe katika Mungu.

22 Mmefanya nafsi zenu kuwa safi kwa utii
wa ile kweli, kwa dhumuni la pendo la kidugu
lililo na unyofu, hivyo pendaneni kwa bidii toka
moyoni.

23 Mmekwisha zaliwa mara ya pili, si kwa
mbegu iharibikayo, lakini kutoka katika mbegu
isiyoharibika, kupitia uzima na neno la Mungu
lililosalia.

24 Kwa maana “ miili yote ni kama majani,
na utukufu wake wote ni kama ua la jani. Jani
hunyauka, na ua hudondoka,

25 lakini neno la Bwana hubakia milele.”
Huu ni ujumbe ambao ulitangazwa kama injili
kwenu.

2
1 Kwa hiyo wekeni pembeni uovu wote, udan-

ganyifu, unafiki, wivu na kashifa.

2 Kama watoto wachanga, mtamani maziwa
safi ya kiroho, ili kwamba mweze kukua ndani
ya wokovu,

3 kama mmeonja kwamba Bwana ni mwema.
4 Njoni kwake aliye jiwe hai linaloishi ambalo

limekataliwa na watu, lakini hilo limechaguliwa
na Mungu na ni la thamani kwake.

5 Ninyi pia ni kama mawe yaliyo hai yanay-
ojengwa juu kuwa nyumba ya kiroho, ili kuwa
ukuhani mtakatifu ambao hutoa dhabihu za
kiroho zinazokubaliwa kwa Mungu kupitia Yesu
Kristo.

6 Andiko husema hivi, “Tazama, nimeweka
katika Sayuni jiwe la pembeni, kuu na lililoch-
aguliwa na la thamani. Yeyote aaminiye katika
yeye hataona aibu”.

7 Hivyo heshima ni yenu kwenu ninyi
mnaoamini. Lakini, “jiwe lililokataliwa na
wajenzi, hili limekuwa jiwe kuu la pembeni”-

8 na, “jiwe la kujikwaa na mwamba wa ku-
jikwaa.”Wao hujikwaa, wanaolikataa neno, kwa
lile ambalo pia walikuwa wameteuliwa kwalo.

9 Lakini ninyi ni ukoo uliochaguliwa, ukuhani
wa kifalme, taifa takatifu, watu wa miliki ya
Mungu, ili kwamba mweze kutangaza matendo
ya ajabu ya yule aliyewaita kutoka gizani kuja
kwenye nuru yake ya ajabu.

10 Ninyi kwanza hamkuwa watu, lakini sasa
ninyi ni watu wa Mungu. Ninyi hamkupokea
rehema, lakini sasa mmepokea rehema.

11 Wapendwa, nimewaita kama wageni na
wazurujaji kujinyima kutoka kwenye tamaa
mbaya za dhambi, ambazo zinapigana vita na

roho zenu.
12 Mnapaswa kuwa na tabia njema kati ya

mataifa, ili kwamba, kama watawasema kama
kwamba mmefanya mambo maovu, watazian-
galia kazi zenu njema na kumsifu Mungu katika
siku ya kuja kwake.

13 Tii kila mamlaka ya mwanadamu kwa ajili
ya Bwana, ikiwa mfalme kama mkuu,

14 ikiwa watawala waliotumwa kuwaadhibu
watenda mabaya na kuwasifu wale wanaotenda
mema.

15 Kwa kuwa ni mapenzi ya Mungu,
kwamba kwa kufanya mema mwanyamazisha
mazungumzo ya kipuuzi ya watu wapumbavu.

16 Kama watu huru, msiutumie uhuru wenu
kama kifuniko kwa maovu, bali muwe kama
watumishi wa Mungu.

17 Waheshimuni watu wote. Wapendeni
ndugu. Mwogopeni Mungu. Mweshimuni
mfalme.

18 Watumwa, watiini bwana zenu kwa hes-
hima yote, siyo tu bwana walio wazuri na
wapole, lakini pia walio waovu.

19 Kwa kuwa ni sifa kama yeyote atavumilia
maumivu wakati anapoteseka pasipo haki kwa
sababu ya dhamiri yake kwa Mungu.

20 Ni faida gani iliyopo kama mwadumu ku-
tenda dhambi kisha mwendelee kuadhibiwa?
Lakini kama mmefanya mema na ndipo mteseke
kwa kuhukumiwa, hii ni sifa njema kwa Mungu.

21 Kwa hili mliitwa, kwa sababu Kristo pia
aliteswa kwa ajili yenu, amewaachia mfano kwa
ajili yenu kufuata nyayo zake.

22 Yeye hakufanya dhambi, wala

haukuonekana udanganyifu wowote kinywani
mwake.

23 Wakati yeye alipotukanwa, hakurudisha
matukano, alipoteseka, hakutisha bali alijitoa
mwenyewe kwake Yeye ahukumuye kwa haki.

24 Yeye mwenyewe alizibeba dhambi zetu
katika mwili wake kwenye mti, ili kwamba
tusiwe na sehemu tena katika dhambi, na
kwamba tuishi kwa ajili ya haki. Kwa kupigwa
kwake ninyi mmepona.

25 Wote mliokuwa mkitangatanga kama kon-
doo aliyepotea, lakini sasa mmerudi kwamchun-
gaji na mlinzi wa roho zenu.

3
1Kwa njia hii, ninyi ambao ni wake mnapaswa

kujitoa kwa waume zenu wenyewe, ili, hata
kama baadhi yao hawajalitii neno, kupitia tabia
za wake zao wanaweza kuvutwa pasipo neno,

2 kwa sababu wao wenyewe watakuwa
wameiona tabia yenu njema pamoja na heshima.

3 Hii ifanyike siyo kwa mapambo ya nje—
kusuka nywele, vito vya dhahabu, au mavazi ya
mtindo.

4 Lakini badala yake ifanyike kwa utu wa
ndani wa moyo, na kuzidi katika uzuri wa
unyenyekevu na utulivu wa moyo, ambao ni wa
thamani mbele za Mungu.

5 Kwa kuwa wanawake watakatifu waliji-
pamba wenyewe kwa njia hii. Walikuwa na
imani katika Mungu na waliwatii waume zao
wenyewe.

6 Kwa njia hii Sara alimtii Ibrahamu na
kumwita yeye “bwana” wake. Ninyi sasa ni
watoto wake kama mtafanya yaliyo mazuri na
kama hamwogopi mabaya.

7 Kwa njia hiyo hiyo, ninyi wanaume mna-
paswa kuishi na wake zenu mkijua kuwa wao
ni wenzi wa kike dhaifu, mkiwatambua wao
kama wapokeaji wenzenu wa zawadi ya uz-
ima. Fanyeni hivi ili kwamba maombi yenu
yasizuiliwe.

8 Hatimaye, ninyi nyote, muwe na nia
moja, wenye huruma, upendo kama ndugu,
wanyenyekevu, na wapole.

9 Msilipe ovu kwa ovu, au tusi kwa tusi.
Kinyume chake, mwendelee kubariki, kwa
sababu hii mliitwa, ili kwamba muweze kurithi
baraka.

10 “Yeye atakaye kupenda maisha na kuona
siku njema lazima auzuie ulimi wake kwa
mabaya na midomo yake kusema hila.

11 Na ageuke na kuacha mabaya na kufanya
yaliyo mazuri. Atafute amani na kuifuata.

12 Macho ya Bwana humwona mwenye haki
na masikio yake husikia maombi yake. Lakini
uso wa Bwana uko kinyume cha wale watendao
uovu.”

13 Ni nani atakayewadhuru ninyi, ikiwa
mwatamani lililo zuri?

14 Lakini kama mkiteseka kwa haki, mme-
barikiwa. Msiogope yale ambayo wao wanayao-
gopa. Msiwe na wasiwasi.

15Badala yake, mmuweke Kristo Bwana katika
mioyo yenu kama mtakatifu. Kila mara muwe

tayari kumjibu kila mtu anayewauliza ninyi kwa
nini mna tumaini katika Mungu. Fanyeni hivi
kwa upole na heshima.

16 Muwe na dhamiri njema ili kwamba
watu wanaotukana maisha yenu mema katika
Kristo waweze kuaibika kwa sababu wanaongea
kinyume dhidi yenu kama kwamba mlikuwa
watenda maovu.

17 Ni vizuri zaidi, ikiwa Mungu anatamani,
kwamba mwateseka kwa kufanya mema kuliko
kwa kufanya mabaya.

18 Kristo pia aliteseka mara moja kwa ajili ya
dhambi. Yeye ambaye ni mwenye haki aliteseka
kwa ajili yetu, ambao hatukuwa wenye haki, ili
kwamba atulete sisi kwa Mungu. Alikufa katika
mwili, lakini alifanywa mzima katika roho.

19 Katika roho, alikwenda na kuzihubiri roho
ambazo sasa ziko kifungoni.

20Hazikuwa tiifu wakati uvumilivu wa Mungu
ulipokuwa unasubiri wakati wa Nuhu, siku
za ujenzi wa safina, na Mungu aliokoa watu
wachache—nafsi nane—kutoka katika maji.

21 Hii ni alama ya ubatizo unaowaokoa ninyi
sasa, siyo kama kuosha uchafu kutoka mwilini,
lakini kama ombi la dhamiri njema kwa Mungu,
kupitia ufufuo wa Yesu Kristo.

22 Yeye yuko mkono wa kuume wa Mungu.
Alikwenda mbinguni. Malaika, mamlaka, na
nguvu lazima vimtii yeye.

4
1 Kwa hiyo, kwa kuwa Kristo aliteseka katika

mwili, jivikeni silaha za nia ile ile. Yeye aliyete-
seka katika mwili ameondokana na dhambi.

2Mtu huyu haendelei tena kuishi katika tamaa
za mwili, bali kwa mapenzi ya Mungu, kwa
maisha yake yaliyosalia.

3 Kwa kuwa muda uliopita umetosha kutenda
mambo ambayo wamataifa wanataka kufanya-
ufisadi, nia mbaya, ulevi, ulafi, sherehe za
kipagani na ibada za sanamu zenye machukizo.

4 Wanafikiri ni ajabu mnapojiepusha kutenda
mambo hayo pamoja nao, hivyo wananena
maovu juu yenu.

5 Watatoa hesabu kwake aliye tayari
kuhukumu walio hai na wafu.

6 Kwa kusudi hili injili ilihubiriwa kwao
waliokwisha kufa, kwamba ijapokuwa wa-
likwisha hukumiwa katika miili yao kama
wanadamu, ili waweze kuishi kulingana na
Mungu katika roho.

7Mwisho wa mambo yote unakuja. Kwa hiyo,
mwe na ufahamu ulio sahihi, na iweni na nia
njema kwa ajili ya maombi yenu.

8 Kabla ya mambo yote, eweni na bidii katika
upendo kwa kila mmoja, kwa kuwa upendo
hautafuti kufunua dhambi za wengine.

9 Onyesheni ukarimu kwa kila mmoja bila
kunung'unika.

10 Kama ambavyo kila mmoja wenu alivy-
opokea karama, itumieni katika kuhudumiana,
kama wasimamizi wema wa karama nyingi zili-
zotolewa bure na Mungu.

11 Kama mtu akiongea, na iwe kama mausia
ya Mungu, na kama mtu akihudumu, na iwe

kama uwezo aliopewa na Mungu, ili kwamba
kwa kila jambo Mungu apate kutukuzwa kupitia
Yesu Kristo. Utukufu na uweza vina Yeye milele
na milele. Amina.

12 Wapendwa, msihesabu jaribu ambalo huja
kuwajaribu kama kitu kigeni, ingawa kuna kitu
kigeni kilichokuwa kinatukia kwenu.

13 Lakini kwa kadri mnavyozidi kupata uzoefu
wa mateso ya Kristo, furahini, ili kwamba
mfurahi pia na kushangilia katika ufunuo wa
utukufu wake.

14 Iwapo mmetukanwa kwa ajili ya jina la
Kristo, mmebarikiwa, kwa sababu ya Roho wa
utukufu na Roho wa Mungu anakaa juu yenu.

15 Lakini asiwepo yeyote mwenye kuteswa
kama muuaji, mwizi, mtenda maovu, au
ajishughulishaye na mambo ya wengine.

16 Lakini ikiwa mtu anateswa kama Mkristo,
asione aibu, bali amtukuze Mungu katika jina
hilo.

17 Kwa kuwa wakati umefika kwa hukumu
kuanzia katika nyumba ya Mungu. Na kama
inaanzia kwetu, itakuwaje kwa wale wasioitii
injili ya Mungu?

18 Na kama “mwenye haki anaokolewa kupi-
tia magumu, itakuwaje kwa mtu asiyehaki na
mwenye dhambi?”

19 Kwa hiyo wote wanaoteseka kutokana na
mapenzi ya Mungu wakabidhi nafsi zao kwa
Muumba mwaminifu ili hali wakitenda mema.

5
1 Ninawasihi wazee waliomo miongoni

mwenu, mimi, niliye mzee mwenzao na shahidi

wa mateso ya Kristo, na ambaye vile vile ni
mshirika katika utukufu utakaodhihirika.

2 Kwa hiyo, ninawatia moyo ninyi wazee,
lichungeni kundi la Mungu lililo miongoni
mwenu. Liangalieni, sio kwa sababu mnapaswa,
lakini kwa sababu mnatamani hivyo, kulingana
na Mungu. Liaangalieni, sio kwa kupenda pesa
za aibu, lakini kwa kupenda.

3Msijifanye mabwana juu ya watu waliyochini
ya uangalizi wenu, lakini iweni mfano katika
kundi.

4 Pale Mchungaji Mkuu atakapodhihirishwa,
mtaipokea taji ya utukufu isiyopoteza uthamani
wake.

5 Vilevile, nanyi vijana wadogo, nyenyekeni
kwa wakubwa wenu. Ninyi nyote, uvaeni
unyenyekevu na kuhudumiana ninyi kwa ninyi,
kwani Mungu huwapinga wenye kiburi, lakini
huwapa neema wanyenyekevu.

6 Kwa hiyo nyenyekeni chini ya mkono wa
Mungu uliyo hodari ili kwamba awainue kwa
wakati wake.

7Mwekeeni fadhaa zenu juu yake, kwa sababu
anawajali.

8 Iweni na busara, iweni waangalifu. Yule
adui yenu, ibilisi, kama simba aungurumaye
ananyatia, akisaka mtu wa kumrarua.

9 Simameni kinyume chake. Kuweni na nguvu
katika imani yenu. Mkijua kwamba ndugu zenu
walioko ulimwenguni wanapitia mateso kama
hayo.

10 Baada ya kuteseka kwa muda kitambo,
Mungu wa neema yote, aliyewaita katika

utukufu wa milele ndani ya Kristo, atawakamil-
isha, atawaimarisha na kuwatia nguvu.

11 Enzi iwe kwake milele na milele. Amina.
12 Namthamini Silwano kama ndugu

mwaminifu, na nimewaandikia ninyi kwa
ufupi kupitia kwake. Ninawatia moyo na
ninashuhudia kwamba nilichokiandika ni
neema ya kweli ya Mungu. Simameni ndani
yake.

13 Waamini waliloko Babeli, waliochaguliwa
pamoja nanyi, wanawasalimu, na Marko
mwanangu, anawasalimu.

14 Salimianeni kila mmoja kwa busu la upendo.
Na amani iwe kwenu mliondani ya Kristo.



xiii

Biblia Takatifu
The Holy Bible in the Swahili language, Unlocked

Literal Bible version
copyright © 2019 Door43 World Missions Community

Language: Kiswahili (Swahili)

Translation by: Door43 World Missions Community

Contributor: Alfred Danjuma, Bariki Malisa, Christina Abraham Kileo,
Cloud Roman, Daniel Marura Chacha, Dina Mast, Dina Roman, Donald
Shadarck Dutuyi, Emmanuel Masanja Mbaaga, Emmanuel Nyamalya,
Erasmus Peter Malelo, Ev. Lazaro Chalomhola, Ezekiel Manala, Fred,
Gabriel Gidale Merus, Gabriel Lwitakubi Mazige, James Makula, James
Semnkai, Jeremiah Masasi, Jesse Katabi Masolwa, John Ojasi, Joyce
Gilbert Masasi, Karen Riecks, Kazwanomo, Kennedy, Ker, Lameck Yakobo
Tobotobo, Laurent Petro Malelo, Lazarus David Chalomhola, Makene
Mafwele, Marco Luma Mahushi, Mathew Nkusa, Mathias William, Mr.
James Semnkai .It., Musa Isaya Majama, Musa Luzali, Pastor John Kerim,
Pastor Jordan, Philipo Mussa Kanwelle, Raphael Musa, Rev. Charles
Mabisa, Rev. Yohana Batano, Robert Ndalahwa, Sadiki Kulwa, Samson
Nungwana, Thobias Kazwanomo, Yohana Dutuyi, Yohana Magera, Zelote
Loilang'akaki Lukumay, Rev. Erasmus Peter Malelo, Ev. Mathew
Kazimoto, Rev. Dr. David Magoke, Rev. Elias Ndema, Rev. Alex Nyuri,
Rev. Gungutu Elias, Rev. Lameck Tobotobo, Rev. Catherin D. Matia, Rev.
Yohana S Dutuyi, Rev. Donald Dutuyi, GS. Andrew Gewe, Ev. Ezekiel
Daudi, Rev. John Ndaluka, Ev. Moses Malugu, Rev. Moses Eliakim Ndege,
Past. Isack A. Gomugo, Past. Mathias William, Rev. Yekonia M. Koko, Rev.
Elisande Mhanga, Ev. James A. Makula

This translation is made available to you under the terms of the Creative
Commons Attribution Share-Alike license 4.0.
You have permission to share and redistribute this Bible translation in
any format and to make reasonable revisions and adaptations of this
translation, provided that:

You include the above copyright and source information.
If you make any changes to the text, you must indicate that you did

so in a way that makes it clear that the original licensor is not
necessarily endorsing your changes.

If you redistribute this text, you must distribute your contributions
under the same license as the original.

https://door43.org/
http://www.ethnologue.org/language/swh
http://creativecommons.org/licenses/by-sa/4.0/
http://creativecommons.org/licenses/by-sa/4.0/


xiv

Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.
Note that in addition to the rules above, revising and adapting God'sWord
involves a great responsibility to be true to God's Word. See Revelation
22:18-19.

2021-03-16

PDF generated using Haiola and XeLaTeX on 18 Apr 2025 from source
files dated 31 Aug 2023
604b3af0-f37b-5180-9465-1911f927b37d


	1 Petro

